
Fəlsəfə elminə qısa bir baxış 

Abstrakt 
Fəlsəfi məsələlər çox qədimdən araşdırılsa da, müstəqil 

şəkildə olmamışdır. Fəlsəfi fikirləri bütün elmlərdən ayrı və 
müstəqil şəkildə öyrənməyi lazım bilən ilk şəxs tanınmış yunan 

filosofu Aristotel oldu. O, bu sahadə öz nəzəriyyələrini məqalə 
şəklində yazmağa başlamış, lakin bu elmə heç bir ad 
qoymamışdı. Sonralar Aristoteldən qalan əsərləri cəm edib 
ensiklopediya halına gətirdilər. Yuxarıda qeyd etdiyimiz elmi 

sahə, yə’ni Aristotelin fəlsəfi fikirləri bu kitabda fiziki 
elmlərdən sonra yer tutdu. Bu elmin xüsusi bir adı olmadığı 

üçün onu «Metafizika», yə’ni «fiziki elmlərdən sonrakı elm» 

adlandırdılar. Bu ad həmin elmə ensiklopediyanın tərtibinə 
əsasən qoyulmuşdu. Tədricən bu məsələ unuduldu və alimlər 
belə bir qənaətə gəldilər ki, metafizika bu elmin mahiyyətinə 
əsasən meydana gəlmişdir. 

 
Açar kəlmələr: Fəlsəfə, elm, İslam, metafizika 
 
Giriş 
Fəlsəfə –sözü yunan mənşəlidir. O, «phileo»–sevirəm və 

«sophia» – elm, müdriklik kəlmələrinin birləşməsindən əmələ 
gəlmiş mürəkkəb bir sözdür. Bütövlükdə bu sözün mə’nası 

elmi, «müdrikliyi sevirəm», yaxud «sevmək» kimi başa 

düşülür. Bu elmin nə zaman və nə üçün belə adlandırılması ilə 
bağlı ehtimallar çox olmasa da, bir deyil. Fəlsəfənin mahiyyəti 

 

1 - İslam araşdırmaları fakültəsinin məzunu, Hikmət və Dinlərarası Araşdırma 

və onun ehtiva etdiyi məsələlər barədə konkret tarix 
müəyyənləşdirmək olmaz. Bu mə’nada ki, bəşəriyyətin ilk 
filosofu elə onun babası Adəmdir (ə). 

Fəlsəfə tarixi sahəsində yazılmış kitablarda rast gəldiyimiz 
ehtimallardan biri həmin terminin ilk dəfə Samoslu Pifaqor1 
tərəfindən işlədildiyini vurğulayır. Lakin daha münasib ehtimal 

fəlsəfə terminini məhşur yunan filosofu Sokratla2 əlaqələndirən 
nəzəriyyədir. Bu ehtimala görə Sokrat özünü filosof adlandıran 

ilk şəxs olmuşdur. Sokrat bu adı öz üzərinə götürdüyü zaman –
Sofizm (Sophisma) adı ilə geniş yayılmış bir məktəblə elmi 
mübahisələr aparmaqda idi. Bu məktəbin nümayəndələri, yə’ni 

Sofistlər özlərini alim, müdrik (sofizm sözünün mə’nası 

belədir) adlandırsalar da elm və idrakın əsl düşmənləri idilər. 
Onlar heç bir şeyin həqiqət olmadığını iddia edir, həqiqət varsa 
da onu dərk etməyin qeyri-mümkünlüyünü söyləyirdilər. 
Sofizm əsasən materialist yönümlü bir anlayışdır, lakin bu 

anlayışla heç materiyanı da dərk etmək mümkün deyildir. 
Sofistlər öz müddəalarını isbat etmək üçün bütün məntiqi 
qanunlara zidd olan yalançı bir üslubdan istifadə edirdilər. Bu 
üsluba Sofistika1 deyilir. Sofistlər vahid məktəbdə birləşmirlər. 

 

1Samoslu Pifaqor – Pythaqoras –Qədim yunan mütəfəkkiri. Eramızdan əvvəl 
təqribən 580-500-də yaşamışdır. Samos adasında anadan olmuş, Pifaqorçular 
məktəbinin əsasını qoymuşdur. Həndəsədə Pifaqor teoreminin (Düzbucaqlı 
üçbucaqda hipotenuzun kvadratı katetlərin kvadratları cəminə bərabərdir) 
müəllifidir. 
2Sokrat –eramızdan əvvəl 469-399-da Afinada yaşamışdır. Platon, Aristipp, 
Evklid kimi dahilərin müəllimi sayılır. Ondan yazılı şəkildə heç nə qalmamışdır. 
1Sofistika –mübahisə zamanı səhv dəlilləri, formal düzgünlüklə pərdələyərək 
tətbiq etməkdir. 



Lakin Cənubi İtaliyada meydana gəlmiş «Eleya məktəbi» bu 
sahədə daha çox fərqlənir. 

Belə bir zamanda dahi mütəfəkkir olan Sokrat bu batil 
məktəblə üz-üzə dayandı. Məhz buna görə də, o, özünü Sofist –
alim, müdrik deyil, filosof, yə’ni elmi, müdrikliyi sevən 
adlandırdı. Başqa bir ehtimala görə, Sokrat hədsiz təvazökarlığı 

səbəbi ilə alim adlanmasından imtina etdi. Bir sözlə Sokrat 
insan təfəkkürünün əvəzsiz fədaisi, fəlsəfənin «Tacsız kralı» 

sayılır. Bu «Fəlsəfə kralı» öz zamanında, xüsusilə ilahiyyatın, 

humanizmin və əxlaqi məsələlərin inkişafında müstəsna rol 
oynamışdır. Şərq filosoflarının bir qismi Sokratın peyğəmbər 
olması ehtimalını da irəli sürmüşlər. Bu ehtimalla ziddiyyət 
təşkil edən yeganə məsələ Sokratın nəzəriyyələrində bə’zi 

çatışmazlıqların olması faktıdır. Lakin bu ziddiyyəti aradan 
qaldırmaq o qədər də çətin deyil. Belə ki, biz Sokratın 

nəzəriyyələrini yalnız onun tələbələrinin əsərlərində müşahidə 
edə bilirik. Onun nəzəriyyələrinin yalnız bu əsərlərdə əks 
olunması onların təhrif olunması ehtimalını artırır. Qədim 
yunan qövmü içərisində İlahi elçilərin mövcudluğu zərurəti, heç 
də həqiqətdən uzaq deyil. Bu zəruriyyətin təsdiqini «Qur’ani-
Kərim»də də görə bilərik: 

«Elə bir ümmət, qövm yoxdur ki, onun içərisindən bir 
peyğəmbər olmasın».2 

Biz bu ehtimalın düzgün olması haqda deyil, mümkünlüyü 

barədə danışırıq. Təsdiqləyəcəyimiz yeganə məsələ odur ki, 
Sokrat sözün həqiqi mə’nasında bir ilahiyyatçı filosof 

olmuşdur. 
Aristotelin fəlsəfi fikirləri ilahiyyata və ümumi əqli məsələlərə 

aid olduğu üçün belə adlandırılmışdır. Beləliklə, metafizika öz 
həqiqi mə’nasını itirib, «Transfizika –fizikadan başqası» 

 

2Fatir surəsi, ayə 24. 



anlamını kəsb etdi. Bu məsələ ilk növbədə Avropa filosoflarının 

arasında meydana gəlmiş və yayılmışdır. 
İsa Məsihin (ə) peyğəmbərliyindən sonra xristianlıq dininin 

geniş yayılması fəlsəfi fikirlər üçün yeni bir mərhələ oldu. Bu 
mərhələni antik fəlsəfə (Sokrat, Platon, Aristotel fəlsəfəsi) ilə 
xristian dini tə’limlərinin qarşılıqlı əlaqələri təşkil edirdi. Bu 

qarşılıqlı əlaqələr Avropa kilsələrində tədris olunan «Sxolastik 
fəlsəfəni» (Scholasticos) meydana gətirdi. Sxolastik fəlsəfə 
təhrif olunmuş Bibliya2 tə’limlərini əsas götürərək 
özünəməxsus bir fəlsəfi sistem yaratdı. Sxolastika 

nümayəndələri bu sistemi yaratmaqla Avropada yeganə fəlsəfə 
təmsilçisinə çevrildilər. Avropa fəlsəfəsinin ən böyük 
«bədbəxtliyi» də, məhz bu olmuşdur. 

Sxolastika tə’limində metafizika kor-koranə şəkildə qəbul 
olunur, dünyanın fiziki mənzərəsi yalnız Ptolomeyin1 baxışları 

ilə izah edilirdi. Onlar öz tə’limləri ilə ziddiyyət daşıyan hər 
hansı bir nəzəriyyəni rədd edir, həmin nəzəriyyə sahiblərinə 
divan tuturdular. Fizika alimlərinin hələ 13-14-cü əsrlərdəki 
cəhd və kəşfləri sxolastikanın, xüsusilə də bu fəlsəfi cərəyan 
nümayəndələrinin dünyanın fiziki mənzərəsi yönündəki 
tə’limlərinin yanlış olduğunu aydınlaşdırırdı. Sxolastika 

dünyanın geosentrik sistemə tabe olduğuna inanırdı. Geosentrik 

sistem Ptolomey tərəfindən əsaslandırılmış antik fiziki 

nəzəriyyədir. Bu nəzəriyyəyə görə Yer hərəkətsiz olub kainatın 

mərkəzi sayılır və Günəş daxil olmaqla bütün səmavi cisimlər 
Yerin ətrafında dövr edirlər. Geosentrik dünya sisteminə qarşı 

 

2Bibliya – yunan dilində kitablar deməkdir. Yəhudilik və xristianlığa aid kitablar 

külliyatı –50 kitab əhdi-ətiq yəhudi tə’limləri, 27 kitab əhdi-cədid xristianlıq 

tə’limlərini əhatə edir. 
1 Ptolomey –eramızdan əvvəl 2-ci əsrdə yaşamış yunan filosofu. Geosentrik 

dünya sistemi nəzəriyyəsinin banisi sayılır. 



duran nəzəriyyə Heliosentrik sistemidir. Heliosentrik sistem isə 
Kainatın mərkəzini Yer deyil, Günəş haseb edir. Hələ qədimdən 
nəzəri şəkildə söylənilmiş bu fərziyyə, nəhayət, 16-cı əsrdə 
polyak astronomu Nikolay Kopernik (1473-1543) tərəfindən 
isbat olundu. Sxolastika tə’limlərinin elmi şəkildə özünü 
doğrultmaması Avropada fəlsəfi fikirlərə tamamilə kölgə saldı. 

Bütünlükdə Avropa Sofizmə, eləcə də hər şeyə şübhə ilə 
yanaşmağa meyl etdi. Onlar –əgər bu gün Geosentrik tamamilə 
səhv bir nəzəriyyə olması isbat olundusa, digər fəlsəfi fikirlərin 
də yalan olmadığına zəmanət varmı? –deyə düşünürdülər. 

Belə bir zamanda yeni bir təfəkkür formalaşdı. Bu təfəkkür 
«Empirizm fəlsəfəsindən» ibarət idi. Empirizm fəlsəfəsi hər 
şeyin təcrübəyə bağlı olduğunu iddia edir və insan idrakının 

təcrübədən kənarda olan hər hansı bir şeyi isbat etməyə qadir 
olmadığını söyləyirdi. Bu təfəkkür tərzinə hələ 14-cü əsrdə 
ingiltərəli filosof Uilyam Okkamda (1285-1349) təsadüf etmək 
olar (Nominalizm). Sonralar isə Empirizm fəlsəfəsi Frensis 
Bekon (1561-1626), Tomas Hobbs (1568-1679), Con Lokk 
(1632-1704) və Devid Yum (1711-1778) tərəfindən müxtəlif 
şəkillərdə inkişaf etdirilmişdi. Empirizm dalğası bütün 

Avropanı «Təcrübəyə bağlılıq» ruhuna qərq etdi. 
Avropalıların fəlsəfədən şübhəyə düşdükləri bir dövrdə digər 

tərəfdən görkəmli fransız filosofu Rene Dekart1 yeni bir fikirlə 
çıxış etməyə başladı. Dekart avropalıların «şübhəsini» öz 
fikirlərinin əsası qərar verdi. O şübhənin mövcudluğunu 

həqiqətin mövcudluğuna dəlalət edən başlıca amil hesab edirdi. 

Sonralar Dekart öz fəlsəfəsini «Goqito erqo sum – 
 

1Rene Dekart –1596-1650-də yaşamış fransız mənşəli filosof, riyaziyyatçı, fizik 

və fizioloq. Niderlandda 20 il təhsil almışdır. Ən böyük uğuru analitik həndəsəni 

yaratmasıdır. Həndəsədə absis və ordinat oxlarını müstəvi üzərində ilk dəfə tətbiq 

etdiyi üçün bu koordinatlar Dekart koordinatları adlanır. 



düşünürəmsə, deməli mövcudam» prinsipi üzərində 
sistemləşdirdi. Dekartın bu prinsipində yanlış məqamların 

olduğunu ikinci fəsildə açıqlayacağıq. Lakin qeyd etmək 
lazımdır ki, bu filosofun Sofizm cərəyanından olan müasirləri 
ilə mübarizəsindəki nailiyyətləri inkarolunmazdır. Dekart 

riyaziyyatda analitik həndəsənin, kosmoqoniyada Günəş 

sisteminin təbii inkişafının, fiziologiyada reaksiyaların reflektor 

hadisəsinin ilk elmi təsvirlərinin banisi sayılır. Onun məhz bu 
elmi nüfuzu öz fəlsəfəsinin vüs’ət tapmasında mühüm rol 
oynamışdır. 

Müasir Avropa fəlsəfəsinin formalaşması haqda danışarkən 
İmmanuil Kantın1 da rolunu qeyd etmək lazımdır. Onun klassik 

alman idealizminin yaranmasında da xüsusi xidmətləri 
olmuşdur. Kant fəlsəfəsi özünün tənqidi çıxışları ilə 
fərqlənmişdir. Bu fəlsəfəyə tənqidi fəlsəfə (critical 
philosophgy), yaxud transsendental idealizm deyilir. Kant 
empirizm dalğasından, başqa sözlə desək «Təcrübəyə bağlılıq» 

ruhundan tam xilas ola bilməmişdi. Bununla belə o, 
metafizikaya, xüsusilə də Allaha inanmağın zəruri olduğunu 

deyirdi. Yalnız, Kant təcrübədən kənarda qalan bu varlıqların 

dərkolunmazlığını iddia edirdi. Bu filosofa görə bizim hiss 
üzvləri ilə dərk edə bilmədiyimiz şeylər «özündə şey» 

sayılmalıdır. «Özündə şey» isə dərkolunmazlıqdır.  
Bir müddət sonra Kant idealizmi məşhur filosof Georq Vilhem 

Fridrix Hegel2 tərəfindən inkişaf etdirildi. Hegel alman 

idealizminin əsas nümayəndələrindən sayılır. O, materiyanın 
 

1İmmanuil Kant –1724-1804-də yaşamış Alman filosofudur. Köniqsberqdə 
anadan olmuş, klassik alman idealizmini yaratmışdır. Kosmoqoniyada kainatın 
dumanlıqdan yaranmasını iddia edən «Nebulyar» hipotezini irəli sürmüşdür. 
2Georq Vilhelm Fridrix Hegel – 1770-1831-də yaşamış Alman filosofu. Klassik 
idealistlərdən sayılır. 



deyil, ruhun əsas və birinci olduğuna inanırdı. Lakin Hegelin 

varlıq barədə sistemləşdirdiyi tə’lim, həqiqəti bir növ inkar 
etmək idi. Bu tə’lim thesis-antithesis-synthesis kimi formalaşan 

«inkarı inkar qanunu» idi. Bu qanun iki əks şeyin vəhdətini 
tərənnüm edir. Bu vəhdət, həm də mübarizədir. İki əks şey bir-
biri ilə mübarizə edir və nəticədə şey öz əksini «inkar» edərək 
məhvə mə’ruz qoyur. Lakin bu elə məhvdir ki, ondan inkarı 

inkar edən üçüncü bir şey törəyir. Deməli, birinci şey – thesis, 
ikinci onu inkar edən əkslik – antithesis və nəhayət yaranmış 

üçüncü şey, inkarı inkar edən – synthesis -dir. Hegelin bu 
təfəkkürü 19-cu əsrdə «Sol hegelçilər»in meydana gəlməsinə 
səbəb oldu. Onların lideri Karl Marks1 idi. Marks, Hegelin 
idealizmini darmadağın edərək radikal bir materializmin 
bünövrəsini qurdu. Qeyd etmək lazımdır ki, Hegelçiliyin 

materialistcəsinə təhlil olunmasında, Marks, bilavasitə alman 
ateisti Lüdviq Feyerbaxın2 müstəsna tə’siri altında olmuşdur. 

Marks Hegelin «inkarı inkar qanunundan» daha kəskin və ateist 
nəticələr çıxarmışdı. O, bu qanunu ümumiləşdirərək dialektika 
və tarixi materializmin əsasını qoydu. Dialektika və tarixi 
materializmə görə iqtisadi amillər hər hansı bir cəmiyyətdə onu 
inkar edən əkslik rolunu oynayır. Bu əksliyin həmin cəmiyyəti 
inkar etməsindən yeni bir cəmiyyət meydana gəlir. Marks bu 
qanuna əsasən, inkişaf etmiş bütün kapitalist cəmiyyətlərinin 

 

1Karl Marks – 1818-1883-də yaşamış, məşhur materialist filosof, tarixi 
materializm-marksizmin banisi. İnqilabi fikirlərində proletar fəhlə sinifinin 
müdafiəsi mövqeyindən çıxış etmişdir. Ən məşhur əsəri siyasi-iqtisadla bağlı 
olan «Kapital» kitabıdır. 
2Lüdviq Feyerbax – 1804-1872-də yaşamış alman mənşəli materialist və ateist 
filosof . Hegel fəlsəfəsinin materializmə yönəldilməsində əvəzsiz rolu olmuşdur. 
Ateist baxışlarına görə 1830-cu ildə Erlangen universitetindən qovulmuşdur. 



sosializmə keçəcəyini düşünürdü. Biz Marksizmin nə qədər 
gülünc bir nəzəriyyə olduğunu «Sosializm, Kapitalizm və İslam 

iqtisadiyyatı» kitabında bəyan edəcəyik. 
Kantdan başlayaraq Almaniyada idealizmin formalaşdığı bir 

dövrdə Fransa filosofları «təcrübəyə doğru geriyə» şüarını irəli 
sürdülər. Bu, yaranmaqda olan yeni bir təfəkkürün, «Pozitevizm 
fəlsəfəsi»nin şüarı idi. Pozitevizm fəlsəfə və metafizikaya qarşı 

daha «qəddar» mövqe tutmuşdu. Bu məktəbə görə, ümumi əqli 
məsələlərdən bəhs edən fəlsəfə və metafizika adlı heç bir şey 

yoxdur. Pozitevizmin banisi Ogüst Kont3 sayılır. İngiltərədə isə 
bu fikri inkişaf etdirən və vüs’ət almasına kömək edən Herbert 
Spenser1 olmuşdur. Pozitevizmin metafizikaya qarşı radikal 

mövqeyi Avropa fəlsəfəsində daha dərin böhran yaratmışdır. 
 
 

  

 

3Ogüst Kont –1798-1857-də yaşamış fransız filosofu. Məşhur fransız sosialisti, 
inqilabçı Sen-Simonun(1760-1825) katibi olmuşdur. 
1Herbert Spenser –1820-1903-də yaşamış ingilis filosofu, Pozitevizmin 
banilərindən biri sayılır. 



▪ Müsəlmanların fəlsəfİ baxışları 
İslam dininin zühur etdiyi gündən müsəlmanlar arasında 

fəlsəfi fikirlər mövcud olmuşdur. Belə ki, «Qur’ani-Kərim» öz 
İlahi də’vətində insanları əqli nəticələr vasitəsilə metafizikaya, 
Allaha, mələklərə və Axirət gününə inam bəsləməyə səsləyirdi. 
Lakin fəlsəfə müsəlmanlar arasında xüsusi bir elm şəklində VIII 
əsrdən e’tibarən geniş yayılmağa başladı. Bu bir tərəfdən 
müsəlmanların sıralarında ilahiyyat məsələləri ilə bağlı ciddi 

ixtilafların baş qaldırdığı, digər tərəfdən isə Abbasi xəlifələrinin 
yunan, hind və iran fəlsəfə kitablarını ərəb dilinə tərcümə 
etdirib, geniş yaydıqları zamana təsadüf edir. Hələ ilkin 
mərhələlərdən başlayaraq, İslam alimləri bütün əqli elmləri 
fəlsəfə kimi tanıyırdılar. Onlar tarix, ədəbiyyat, dilçilik, təfsir, 
hədis, üsul və fiqh kimi nəqli elmləri çıxmaq şərti ilə ilahiyyat, 
cəbr, həndəsə, astronomiya və musiqi kimi bütün əqli elmləri 
fəlsəfənin tərkib hissəsi hesab etmişlər. 

Bu baxımdan, fəlsəfə ümumi bir elm olduğundan onun üçün 

xüsusi bir tə’rif və mövzu göstərilməmişdir. Bu mərhələdə 
İslam mütəfəkkirləri fəlsəfəni aşağıdakı hissələrə bölmüşlər: 

1.Nəzəri fəlsəfə; Bu növ fəlsəfə əşyanın olduğu kimi 

tədqiqinə varır, onun malik olduğu kəmiyyət və keyfiyyətləri 
araşdırır. Nəzəri fəlsəfə də öz növbəsində üç hissədən ibarətdir: 

a) İlahiyyat; ali təbəqəli fəlsəfə. Bu fəlsəfənin mövzusu 
ümumi şəkildə varlıqdır. Başqa sözlə desək, bu fəlsəfə var olan 
hər bir şeyin kim və ya nə olduğundan asılı olmayaraq, 

ümumilikdən söhbət açır. Demək, bizim düşündüyümüzün 

əksinə olaraq «İlahiyyat» fəlsəfəsi, təkcə «Allahın» varlığından 

danışmır. Lakin «Allah» məfhumu bu elmin ən ali mövzusu 
olduğu üçün «İlahiyyat» adı ilə tanınmışdır. 

b) Riyaziyyat; orta təbəqəli fəlsəfə. Bu fəlsəfə isə əşyaya 

hakim olan riyazi qanunlardan bəhs edir. Cəbr, Həndəsə və 



Musiqi1 elmləri bu hissənin əsas bölümləridir. Cəbr ədədlərə, 
Həndəsə xətlərə, Musiqi isə səs və notlara hakim olan riyazi 
qanunları təsdiq edir. Bu elmlərin əsas və ortaq olmaq şərti ilə 
iki xüsusiyyəti var. Əvvəla, burada qanunların şamil olduğu 

mövzular yalnız xarici aləmdə müəyyən maddi predmetə 
bağlanır. Zehni təsəvvürdə isə onları müəyyən maddi predmetə 
bağlamaq zəruri deyil; məsələn: 3, 5, 10 rəqəmləri xarici 
aləmdə, yalnız maddi predmetlərin (ağac, ev, daş və s.) əsasında 

özlərini göstərirlər. Zehni təsəvvürdə isə bu zərurət aradan 
gedir. İkinci xüsusiyyət isə bu elmlərdə qanunların riyazi və 
dəyişməz olmasıdır.  

v) Təbii və fiziki elmlər; aşağı təbəqəli fəlsəfə. Bu hissəyə aid 
olan fəlsəfə əşyanın təbii və fiziki fəlsəfələrini araşdırır. Fizika, 

kimya, fiziologiya, biologiya və s. kimi elmlər buraya daxildir. 
2.Əməli fəlsəfə, yaxud əxlaq və hüquq fəlsəfəsi; bu fəlsəfə 

insanın əməl və hərəkətləri haqda söhbət açır, rəftarının yaxşı 

və ya pis olduğunu açıqlayır. Bu növə Əxlaq, Ailə hüquqları, 

Hüquq və Siyasət daxildir. 
Müsəlman alimləri fəlsəfənin növləri arasında nəzəri 

fəlsəfənin birinci hissəsinə, yə’ni «İlahiyyat»a tədricən daha 
çox üstünlük verməyə başladılar. İslam filosofları bu elmlə daha 
ətraflı maraqlanır, nəzəriyyələr irəli sürürdülər. Beləliklə, 
əvvəllər ümumi ad olaraq bütün əqli elmləri şamil edən fəlsəfə 
müsəlmanlar arasında «İlahiyyat» kimi qəbul olundu. 

 

1Musiqi hələ qədim zamanlardan filosofların diqqət mərkəzində olmuşdur. 
Səslərin hormonik rəqsləri müasir fizikada da öz əksini tapmışdır. Pifaqorçular 
öz fəlsəfi tə’limlərində musiqiyə geniş yer vermişlər. Deyilənlərə görə «ikinci 
müəllim» ləqəbi ilə tanınmış məşhur filosof Əbu Nəsr Fərabi(870-950) musiqini 
fövqəl’adə şəkildə mənimsəmiş, musiqi vasitəsilə qarşı tərəfin psixoloji 
durumunu duymağı və ona istənilən psixoloji vəziyyəti aşılamağı bacarmışdır. 



 
 
 
 
 
 
 

  



▪ Məşşai fəlsəfəsi 
XI-XII yüzilliklərdən başlayaraq İslam filosofları iki əsas 

fəlsəfi cərəyana ayrılmağa başladılar. Bunlardan biri «Məşşai 

fəlsəfəsi» idi. «Məşşai» sözü yeriyən deməkdir. Bu söz 
Aristotelin davamçılarını özündə cəm etmiş «Peripatetik» 

(yunanca: perepateo - gəzişirəm, yeriyirəm) məktəbdən 
götürülmüşdür. Bunu Aristotelin Likey xiyabanlarında 

gəzişərək fəlsəfi mühazirələr söyləməsi ilə izah edirlər. Məşşai 

fəlsəfi cərəyanının önündə şərqin görkəmli filosofu İbn Sina1 
durur. İbn Sina Farabidən sonra Aristotel nəzəriyyələrinə varis 
çıxan ən böyük filosof sayılır. Onun sistemləşdirdiyi Məşşai 

fəlsəfəsinin əsas xüsusiyyəti həqiqətin kəşf olunmasında yalnız 

əqli yollara istinad etməsindən ibarətdir. Məşşai filosofları 

hesab edirlər ki, həqiqətin kəşf olunması üçün əqli sübutlar 
kifayət edir. Bunun üçün həqiqət axtaranın əməli mərhələlər 
keçməsi, ruhunu paklaşdırması zəruri deyildir. 

Məşşai fəlsəfəsi İslam dünyası üçün mütləq bir fəlsəfə 
sistemləşdirə bilməsə də, müsəlmanlar arasında uzun əsrlər 
boyu hakim fəlsəfi nəzəriyyə olmuş və geniş yayılmışdır. Bu 

 

1İbn Sina –Əbu Əli Hüseyn İbn Abdullah 980-1037-ci illərdə Orta Asiya və 
İranda yaşamışdır. Latınlaşdırılmış adı Avissena olan bu filosof, həm də misilsiz 
təbabət alimi olmuşdur. Məşşai fəlsəfəsinin banisi sayılır. Onun Aristotel 
fəlsəfəsinin geniş yayılmasında mühüm rolu olmuşdur. İbn Sinanın «Biliklər 
kitabı», «Şəfa», «İşarat», «Tibb elminin qanunu» və s. kitabları dünya şöhrəti 
qazanmışdır. 



fəlsəfənin Bəhmənyar ibn Mərzban2, Nəsirəddin Tusi1, İbn 

Bacə2 kimi görkəmli nümayəndələri olmuşdur. 
 
 
 

  

 

2Bəhmənyar ibn Mərzban – XI əsrdə yaşamış Azərbaycan filosofudur. İbn 
Sinanın elminə yiyələnmiş ən iste’dadlı şagirdidir. Onun yazmış olduğu «Təhsil», 
«Metafizikanın mövzusu», «İzahat», «Mövcudatın mərtəbələri» və başqa 
kitabları dünyanın bir çox dillərinə tərcümə olunub çapdan çıxmışdır. 
1Nəsirəddin Tusi – Məhəmməd ibn Həsən 1201-1274-ci illərdə yaşamış dahi 
Azərbaycan filosofudur. Riyaziyyat, Astronomiya, Minerologiya, təbabət elmləri 
sahəsində əvəzsiz xidmətləri olmuşdur. Marağa Astronomiya Rəsədxanasını 
tə’sis etmişdir. Nəsirəddin Tusi e’tiqad bəslədiyi imamiyyə(şiə) əqidələrini 
fəlsəfi şəkildə «Təhzibul-Kəlam» kitabında açıqlamışdır. İbn Sinanın «İşarat» 
kitabına gözəl şərh yazmış bu İlahi filosofun onlarla qiymətli kitabı günümüzədək 
elm ocaqlarında tədris olunur. 
2İbn Bacə –Əbu Bəkr Məhəmməd ibn Yəhya 1070-1139-cu illərdə yaşamış ərəb 
filosofu, Fizika, riyaziyyat, astronomiya, təbabət və musiqiyə dair bir çox məqalə 
və kitabların müəllifidir. 



▪ İşraq fəlsəfəsi 
İbn Sinadan başlayaraq Məşşai fəlsəfəsinin sistemləşərək 

genişləndiyi bir dövrdə yeni bir fəlsəfi cərəyan zühur etdi. Bu 
fəlsəfi cərəyana görkəmli Azərbaycan filosofu Şihabəddin 
Sührəvərdi1 başçılıq edirdi. Sührəvərdi həm Platonun2, həm də 
Aristotelin fəlsəfi fikirləri ilə tanış idi. O, yaratdığı fəlsəfəyə 
«İşraq fəlsəfəsi» (intuitiv fəlsəfə) adını vermişdi. Sührəvərdiyə 
görə həqiqətin kəşf olunması üçün iki yolun mövcudluğu 

zəruridir: 
1.Aşkar əqli dəlillər, isbat və istidlallar (deduksiyalar3). 
2. Əməli mərhələlər keçərək ruhun paklanması ilə İlahi nurdan 

kömək almaq. 
İşraq sözünün mə’nası «Nur saçmaq» deməkdir. Cərəyanın 

«İşraq» adlandırılması həqiqətin kəşf olunmasında 

Sührəvərdinin zəruri bildiyi İlahi nurla əlaqədardır. O, bütün 

mövcudatı nur və zülmətdən ibarət bilirdi. Sührəvərdiyə görə 
nur ilə zülməti seyr etmək və nəhayət, nurlar-nuru Allahı 

tapmaq lazımdır. İşraqilər özlərini Platonun varisləri hesab 
edirlər. Məşşai və İşraq fəlsəfi cərəyanları arasında ən əsaslı 

ixtilaf işraqilərin həqiqəti kəşf etməkdə zəruri bildikləri ikinci 
şərtdir (ruhun paklanması). Lakin Aristotel ilə Platon arasında, 

məhz bu məsələdə, fikir ayrılığı olduğunu heç kəs sübut edə 
bilməmişdir. 

 

1Şihabəddin Sührəvərdi –Yəhya ibn Həbəş –1154-1191-ci illərdə yaşamış 
Azərbaycan filosofudur. Fəlsəfə və sufiliyə dair 50-dən çox əsərin müəllifidir. 
Əqidəsi uğrunda qətlə yetirilmiş və «Öldürülmüş filosof» adı ilə dillərə 
düşmüşdür.  
2Platon –eramızdan əvvəl 428-348-də yaşamış dahi yunan filosofudur. Sokratın 
şagirdi, Aristotelin müəllimi hesab olunur. 30-dan artıq fəlsəfi əsəri qalmışdır. 
3Deduksiya –düşünmək prosesində ümumidən xüsusiyə getmə, yekun çıxarma. 



XX əsrin görkəmli filosofu şəhid Mürtəza Mütəhhəriyə1 görə 
bu iki filosof arasında qeyd etdiyimiz məsələ barəsində ixtilaf 
olmamışdır. İşraqilərin lideri Şihabəddin Sührəverdi 
zəmanəsinin sufiləri ilə sıx əlaqədə olduğu üçün ruhun 

paklanması şərtini öz cərəyanına daxil etmişdir. Tarixdə bu iki 
filosof arasında mübahisə mövzusunda sübuta yetmiş yalnız bir 

məsələ vardır ki, bu da Platonun «İdeyalar» nəzəriyyəsinin 
Aristotel tərəfindən qəbul olunmamasıdır. «İdeyalar» 

nəzəriyyəsində bizim müşahidə etdiyimiz aləmdən başqa digər 
bir aləmin də olduğundan söhbət açılır. Platon gördüyümüz hər 
bir şeyin əsl həqiqətinin həmin aləmdə yerləşdiyinə inanırdı. Bu 

aləm «İdeyalar» aləmi adlanır. Filosof hər bir mövcudun 
kökünü o aləmdə axtarır, insanın, əvvəlcə orada olub sonra isə 
bu aləmə gəldiyini və hər mə’lumatı orada öyrənib, sadəcə bu 
aləmdə hər şeyin təkrar olduğunu bildirirdi. Aristotel isə bütün 
bunları inkar edir və aləmin kökünü nous– nus deyilən vahid 
qüvvə və imkanda görürdü. 
  

 

1Şəhid Mürtəza Mütəhhəri –XX əsrin görkəmli filosofu, fəqih və sosioloqudur. 
Çoxlu sayda məqalə və kitabları çapdan çıxmışdır. 



▪ İslam fəlsəfəsinin mühüm bəhsləri 
▪ Vücud və onun həqiqəti 

Ötən bəhslərimizdən mə’lum olduğu kimi fəlsəfənin əsas 
mövzusu vücuddur. Fəlsəfi bəhslərdə hər şeydən öncə vücudla 
tanışlıqdan və onun həqiqətindən söhbət açılır. Vücud nədir?–

Bu sualın cavabı demək olar ki, yoxdur. Bu ifadəmizdən, ilk 
öncə, vücudun çox qaranlıq və açıqlaması olmayan bir varlıq 

olması başa düşülür. Lakin bu belə deyil. Məntiq elmində tə’rif 
barədə göstərilən əsas şərtlərdən biri, tərifin, tə’rif olunan 
məfhumdan aydın və aşkar olmasıdır. Hər hansı bir məfhumu, 
ondan daha aydın olmayan bir məfhumla tə’rif etmək məntiqi 
baxımdan düzgün sayılmır. Vücuda tərif vermək ona görə 
mümkün deyil ki, onun mə’nası bütün məfhumlardan daha 
aşkardır. İrəli sürülərək təqdim olunan bütün tə’riflər isə vücud 
məfhumunu açıqlamaq əvəzinə, onu daha da mürəkkəbləşdirir.  

Mövcud olan hər bir şeyin varlığı, elə onun vücudu deməkdir. 
İnsan şüuru heç bir tə’lim keçmədən, ilk növbədə özünün, daha 
sonra isə özündən kənardakı aləmin vücudu olduğunu dərk edir 
və bu vücudları dərk etməyə qadir olduğuna inanır. Bütün 

bunlar nə qədər aşkar olsa da, bə’zi filosoflar tərəfindən inkar 
olunmuşdur. Biz vücudun həqiqətini inkar edən bə’zi fəlsəfi 
nəzəriyyələri diqqətinizə çatdırırıq: 

Bir dəstə filosof vücudun həqiqətini tamamilə inkar edir. Bu 
nəzəriyyənin əsası yunan sofistləri tərəfindən qoyulmuşdur. 

Sofistlərə görə aləmdə heç bir şey yoxdur, heç nə həqiqi 
deyildir. Vücudun həqiqətini inkar edən nəzəriyyə antik olsa da, 
müasir fəlsəfəyə də öz tə’sirini göstərmişdir. Avropalılar öz 

ölkələrində sxolastik fəlsəfənin böhran keçirdiyi bir dövrdə bu 
nəzəriyyəyə meyl göstərmişdilər. Dekart bu nəzəriyyəni rədd 
etmək üçün onların həqiqətə olan şübhələrini həqiqətin ən 
böyük dəlili hesab edirdi. Dekart: «Mən şübhə edirəm, yaxud 
düşünürəm, demək mövcudam», – prinsipini ortaya atmışdı. 



Filosof bu prinsiplə avropalıların şübhəsini qismən də olsa, dəf 
edə bildi, lakin Dekart prinsipinin özü də, nöqsansız deyildi. 

Çünki insan öz düşüncəsinin (yaxud şübhəsinin) mövcudluğu 

ilə öz mövcudluğunu qəbul edə bilməz. Əksinə, əvvəlcə insanın 

öz varlığı dərk olunmalıdır ki, bu varlığın düşünə bilməsi də 
isbat olunsun. 

Həqiqətdə isə bu nəzəriyyəni (vücudun həqiqətini inkar edən 
nəzəriyyəni) rədd etmək üçün dəlil gətirməyə ehtiyac duyulmur. 
Bu nəzəriyyə (əgər qərəzli deyilsə), sadəcə insanın ruhi 

naxoşluğundan irəli gələ bilər. Deyilənə görə, ibn Sina bu 
fikirdə olanları başa salmaq üçün «dəyənək sübutundan» 
(Arqumentum baculinum) istifadə etməyi məsləhət görərmiş. 

Sofistlərin bir qrupu aləmdə, yalnız bir həqiqətin olduğunu 

söyləyir. Bu həqiqət də sofistin özüdür. Onlara görə «mən»dən 
başqa heç bir şeyin həqiqəti yoxdur. Bu nəzəriyyə də 
məntiqsizliyinə görə öncəkindən geri qalmır. İslam fəlsəfəsinin 
ən böyük şəxsiyyətlərindən olan, zəmanənin möcüzəsi sayılan 

Şəhid Məhəmməd Baqir Sədr1 «Fəlsəfəmiz» kitabında bu 

nəzəriyyəni sadə bir dəlillə rədd edərək yazır (ixtisarla): «Bu 
nəzəriyyə sahibləri özləri də bilmədən, özlərindən başqa 

həqiqətlərin mövcud olduğunu qəbul edirlər. Əgər sofistin 
özündən başqa həqiqi varlıq yoxdursa, bu nəzəriyyəni, məqalə 
və kitabları kimin üçün yazmışlar?!» 

 

1 Şəhid Məhəmməd Baqir Sədr –İraqda yaşamış filosof, müctəhid, fitri iste’dadı 
ilə zəmanənin möcüzəsi hesab olunmuşdur. Hələ gənc yaşlarında ikən 
«Fəlsəfəmiz», «İqtisadiyyatımız» və « İctimaiyyatımız» kitablarını yazmış, 
fəlsəfi, ictimai-siyasi, iqtisadi nəzəriyyələrini açıqlamışdır. Onun bir çox kitabları 
dini elm mərkəzlərində tədris olunur. Mübariz fikirlərinə görə mənfur İraq rejimi 
tərəfindən həbs olunaraq faciəvi şəkildə şəhid edilmişdir. 



Aqnostisizm nəzəriyyəsi. Bu nəzəriyyəyə görə, aləmdə həqiqi 
varlıqlar mövcuddur, lakin bu varlıqlar dərkolunmazdırlar. 

Antik fəlsəfədə yunan filosofu Elidalı Pirronun1 yaratdığı 

skeptisizm cərəyanı da dərkolunmazlığı tə’lim etmişdir. Klassik 

Avropa filosoflarından Devid Yum və İmmanuil Kant 

aqnostisizmi formalaşdırmışlar. Kanta görə «özündə şeylər» 
«bizim üçün şeylərə» çevrilə bilməz. «Özündə şeylər» 
dərkolunmazdır. XX əsr Avropa fəlsəfəsində aqnostisizmi 
müdafiə edən əsas məktəb «Ekzistensializm»2 fəlsəfi məktəbi 
olmuşdur. Ekzistensialistlərə görə, varlığı dərk olunan qəbul 
etmək onu məhv etməkdir. Onlar Corc Berkli2 fəlsəfəsindəki 
«Esse est percipi!– Mövcudluq qavranılmaq deməkdir!» 
tə’limini tənqid edərək, onu, varlığı məhv etməkdə 
təqsirləndirirlər. 

Aqnostisizm nəzəriyyəsində Sofizmin açıq-aşkar tə’siri 

duyulur. Bu tə’lim insan idrakını dəmir hasarlara alır, biliyi 

inkar edərək məhdudlaşdırır. Qeyd etdiyimiz kimi, insan 

özündə və özündən xaricdə həqiqət olduğunu, habelə özünün bu 
həqiqəti qavramağa qadir oduğunu fitrət və vicdanı ilə 
təsdiqləyir. 
 

 

1Elidalı Pirron –eramızdan əvvəl 360-270-də yaşamış yunan filosofu, Skeptisizm 
tə’liminin banisi olmuşdur. 
2Ekzistensializm fəlsəfəsi –XX əsrdə meydana gəlmiş fəlsəfi tə’limdir. Bu fəlsəfi 
tə’limin nümayəndələri arasında dini və ateist ekzistensialistlər də olmuşdur. Bu 
tə’limin Qabriel Marsel(1889-1973, Fransa), Nikolay Berdyayev(1874-
1948,Rusiya),Martin Haydegger(1889-1976,Almaniya) və başqaları kimi 
görkəmli nümayəndələri olmuşdur. 
2 Corc Berkli (1685-17 İngilis idealist filosofu. O, hər bir şeyin mövcudluğunu 
onun qavranılan olmasında görürdü. 



Səbəbiyyət qanunu 
 

Mövcudata nəzər salsaq, onun bütün predmetlərinə hakim 
çıxan bir qanunun olduğu diqqətimizi cəlb edəcəkdir. 

Yer hərəkət edir, Günəş nur saçır, yazda çaylar daşır, yüksək 
hərarət əlimizi yandırır… Bütün bu gördüklərimiz və görə 
bilmədiklərimizin hər biri bu qanunla əlaqəlidir. Bu, 
«Səbəbiyyət» qanunudur. Səbəbiyyət qanunu biri «səbəb», 
digəri «nəticə» olan iki prinsipin əlaqəsini ifadə edən fəlsəfi 
kateqoriyadır. Lakin bu iki şey arasında olan əlaqə və kauzallıq 

bütün əlaqələrdən daha güclü, daha dərindir. Burada şeylər biri 
digərinə öz vücudu ilə bağlıdır. Səbəb öz nəticəsinə həyat verən, 
ona varlıq bağışlayan, nəticə isə öz varlığında, var olmasında 

səbəbə borclu olan, ona möhtac olan amillərdir. Məsələn, Günəş 

bir səbəb kimi öz nuruna vücud bağışlayır. Burada, nəticə olan 
Günəş nurunu Günəşsiz təsəvvür etmək olarmı? 

Səbəbiyyət qanunu o qədər aşkar və möhkəmdir ki, bütün 
fəlsəfi məktəblər tərəfindən bə’zi fərqlərlə qəbul olunmuşdur. 
Yalnız «İndeterminizm» təlimi bu qanunun ümumiliyini, bə’zi 
hallarda isə tamamilə inkar etməkdə fərqlənir. Bunun 
müqabilində «Determinizm» səbəbiyyətin ümumi xarakterini 
müdafiə edərək onu zəruriyyətlə eyniləşdirir. 

Fizikanın inkişafı ilə Kvant mexanikasının meydana gəlməsi 
Determinizmə baxışları dəyişdi. 1927-ci ildə alman fiziki 
Verner Heyzenberqin (1901-1976) bir prinsiptək 
formalaşdırdığı «qeyri-müəyyənliklər nisbəti» səbəbiyyət 
qanununun ümumi xarakteri ilə uyğun gəlmirdi. Bu prinsipdə 
elementar zərrəciklərin koordinat və impulslarını tə’yin etməyin 
qeyri-mümkünlüyü söylənilirdi. Həmişə olduğu kimi 
materialistlər bu prinsipdən faydalanaraq, mikroaləmdə 
səbəbiyyət qanununun hakim olmadığını iddia etdilər. Onlar bu 



iddianı «elementar zərrəciklərin iradə azadlığı» kimi ifadə 
edirdilər. 

Lakin Heyzenberqin «qeyri-müəyyənliklər nisbəti» 
prinsipinin mütləq şəkildə doğru olmasına heç kəs zəmanət 
vermirdi; Elementar zərrəciklərin koordinat və impulslarının 
müəyyən olunmasının qeyri-mümkünlüyü, onların «iradə 
azadlığından» daha çox eksperimental vasitələrin zəifliyindən 
irəli gəlirdi. Digər tərəfdən, mə’lum olduğu kimi materialistlər 
yalnız səbəbiyyətin deyil, bütün qanunların ümumiliyini inkar 
edirlər. K.Marksa görə bütün qanunlar, irəli sürülən 
nəzəriyyələr müəyyən şəraitin məhsuludur; hər hansı bir 
şəraitdə gəldiyimiz qənaət, başqa bir şəraitdə mütləq dəyişəcək, 
yenisi ilə əvəz olunacaqdır. Elə isə, materialistlər «qeyri-
müəyyənliklər nisbətini» mütləq şəkildə necə qəbul edirlər?  

Səbəbiyyət qanununu şübhə altına almaq bütün elmi 

tədqiqatları «tormozlamaq» kimi bir şeydir. Ən mürəkkəb elmi 
kəşflər, məhz, səbəbiyyət qanununa inamdan doğulur. Misal 

üçün diqqətinizi fizikada mühüm bir kəşfə yönəldirik: 
Atom fizikasında fövqəl’adə əhəmiyyət kəsb edən alfa, beta 

və qamma şüaları necə kəşf olunmuşdur? Bu şüalar radioaktiv 

çevrilmələr zamanı kimyəvi elementlərdən ayrılan müxtəlif 
xasiyyətli şüalardır. Bu fərqli şüaları ilk dəfə məşhur ingilis 

fiziki Rezerford (1871-1937) aşkar etmişdi. Rezerford dövrü 

sistemdə 88 nömrəli element olan radiumun saçdığı radioaktiv 

şüanı perpendikulyar istiqamətdə güclü maqnit sahəsi ilə 
tə’sirləndirir. Bu zaman şüalanma istiqamətində qoyulmuş 

fotolövhədə bir deyil, üç şüa aşkar olur. Şüalardan biri düz, 

ikincisi maqnit sahəsinə az meylli, üçüncüsü isə maqnit 
sahəsinə çoxmeylli düşmüşdü. Bunun səbəbi şüalardan birinin 

mənfi yüklü, ikincisinin müsbət yüklü, üçüncüsünün isə yüksüz 
olması idi. Maqnit sahəsinə az meyl edən müsbət yüklü şüalar 

alfa, çox meyl edən mənfi yüklü şüalar beta, meyl etməyən 



yüksüz (elektrik yükü olmayan) şüalar isə qamma –şüaları 

adlandırıldı. Rezerford şüaların üç istiqamətdə düşməsinə nə 
üçün səbəb axtarırdı? Nə üçün o, bu hadisəni bir təsadüf kimi 
qiymətləndirmirdi? Çünki o, hər bir şeyin səbəbiyyət qanununa 
bütün varlığı ilə inanırdı.  

Səbəbiyyət qanunu barədə söhbət açan mövzulardan biri də bu 
qanunun necə kəşf olunması mövzusudur. İnsan belə bir 
qanunun mövcud olmasına necə inanmış və onun kəşfinə necə 
yetişmişdir? Bə’zi alimlər bu qanunun dəqiq təcrübələrin 
nəticəsində aşkar edildiyini düşünürlər. Məsələn, həkim 
gündəlik təcrübəsində xəstəliklərin müəyyən səbəblərə bağlı 

olduğunu görür. Şübhəsiz ki, bu fərziyyə düzgün deyildir. 
Əvvəla, həkim belə bir qanunu müayinə zamanı aşkarlamır. O, 

bu qanunun mövcudluğuna inandığı üçün hər bir xəstəyə 
müəyyən səbəb axtarır. 

Emprizm nümayəndələrindən olan ingilis filosofu Devid 
Yuma görə səbəbiyyət qanunu şeylərin ardıcıl və ya paralel 
olmasından asılıdır. Məsələn, biz qara buludlarla yağışın ardıcıl 

şəkildə gəldiyini müşahidə edirik. Bu buludların səbəb, yağışın 

nəticə olmasından xəbər verir. Yaxud, işləyən mühərriklə 
hərəkətdə olan maşının uyğun vəziyyətdə olduğunu görürük. Bu 

uyğunluq mühərrikin səbəb, maşının hərəkətinin isə nəticə 
olduğunu açıqlayır. 

Bu filosofun da nəzəriyyəsi qənaətbəxş deyildir. Sözsüz ki, 

deyilən misallarda səbəbiyyət qanunu mövcuddur. Lakin bu 
qanun Yumun dediyi kimi ardıcıllıq və ya paralellik ilə kəşf 

olunmur. Təbiətdə çoxlu varlıqlar mövcuddur ki, ardıcıl və ya 
paralel şəkildə olsalar da, biri digərinin səbəbi, yaxud nəticəsi 
deyildir. Məsələn, fəsillər həmişə eyni ardıcıllığa malikdirlər, 
lakin bunların heç biri digərinin səbəbi, yaxud nəticəsi deyil. 
Habelə, Günəşdən ayrılan nur və istilik həmişə paraleldir. Lakin 



bunlardan (nur və istilik) hansı birini digərinə səbəb, yaxud 
nəticə hesab etmək olar?! 

Ən düzgün nəzəriyyə budur ki, insan səbəbiyyət qanununu hər 
şeydən öncə öz daxilində tapır. O, hər an davranış və 
hərəkətlərinin öz iradəsinə bağlı olduğunu görür. Bu da, insan 

iradəsinin səbəb, davranış və hərəkətlərin isə nəticə olduğunu 

açıqca bəyan edir. 
 
▪ Qədim və Hadis 

Tarix boyu fəlsəfi bəhslər arasında geniş və köklü mübahisə 
obyektinə çevrilən məsələlərdən biri də mövcudatın «Qədim», 
yaxud «Hadis» olmasıdır. Fəlsəfi ədəbiyyatda bu iki 
kateqoriyanı əks etdirə bilən konkret bir termin tapa bilmədik. 
Buna görə də hər iki kəlməyə dair bir qədər açıqlama verməyi 
məqsədəuyğun saydıq. 

«Qədim» sözü, doğma ana dilimizdə olduğu kimi –uzaq 
keçmişə xas olan şeylərə deyilir. Məsələn, yaşı min illər olan 
tikili, uzaq keçmişləri xatırladan yaşlı ağac və s. xalq arasında 

qədim sayılır. Lakin fəlsəfi termin kimi «qədim» kəlməsi tarixi 
olmayan, əzəli varlıqlara deyilir. Daha dəqiq tə’rif vermək 
istəsək, belə deyə bilərik ki: «Qədim –əvvəli yoxluq olmayan 
əzəli varlığa deyilir». Bu tə’rifə əsasən, yaşı minlər, bəlkə də 
milyonlar olan bir varlıq fəlsəfi nöqteyi nəzərdən qədim 
sayılmır. 

«Hadis» kəlməsi isə, birincinin antonimi olaraq yaşı çox 

olmayan gənc varlıqlara deyilir. Konkret olaraq, hadis sözünü 

«yeni» kimi tərcümə etmək olar. Bu kəlmə də öz «əkizi» kimi 
fəlsəfə də başqa mə’nada qəbul olunmuşdur. Belə ki, yaşı nə 
qədər çox olsa belə, sonradan vücuda gələn varlıqlar hadis 

sayılırlar. Beləliklə, «Yaşından asılı olmayaraq əvvəli yoxluq 
olub, müəyyən tarixdə meydana gələn varlıqlar hadis adlanır». 

Ötən bəhsimizdə sübuta yetirdik ki, Allah-təalanın vücudu 



Onun zatındandır. Bunun izahında isə dedik ki, o Uca varlıq 

əzəldən mövcud olmuş heç kim (hətta özü) tərəfindən 
yaradılmamışdır. Bu, Allah-təalanın «qədim» olduğunu bizə 
açıq şəkildə bəyan edir. 

Fikrimizcə «Qədim və hadis» bəhsinin fəlsəfəyə daxil olması 
«Nəticənin səbəbə ehtiyacı» məsələsilə bağlıdır. Tarix boyu 
mütəfəkkir və filosoflar belə bir sual ətrafında düşünmüşlər: 
«Nə üçün nəticə öz səbəbinə ehtiyaclıdır?» 

Bu sualın cavabında, artıq bizə tanış olan kəlam məktəbləri 
nəticənin səbəbə ehtiyacını, onun hadis olmasında görürlər. 
Onlara görə hər bir nəticə öz səbəbindən sonra mövcud olmalı 
və onların arasında zaman fasiləsi hökm sürməlidir. Nəticənin 
öz səbəbilə bir zamanda vücuda gəldiyini qəbul etsək, onun 
səbəbə olan möhtaclığını inkar etmiş olarıq. Əlbəttə kəlam 
alimlərinin əsl məqsədi, ən’ənəvi olaraq, hər bir mövcudun 
səbəbi olan Allah-təalanın «Qədim», məxluqatın isə «Hadis» 
olduğunu və beləliklə, Ona möhtac olduğunu isbat etməkdir. 

Filosoflar arasında ilk dəfə olaraq Molla Sədra nəticənin 
səbəbə ehtiyacını düzgün və əsaslı şəkildə izah edə bildi. O, 
nəticənin səbəbə ehtiyacını, onun «Hadis» olmasında görənlərin 
nəzəriyyəsini yanlış hesab etdi. Filosof bu ehtiyacı nəticənin 
səbəblə müqayisədə «vücuda zəiflik və fəqirlik» anlamı ilə izah 
edirdi. Həmçinin o, vücudun vacib deyil, mümkün olmasını, 
onun öz səbəbinə möhtac olması üçün başlıca amil hesab edirdi. 
Mütəaliyə filosofları bu müddəanı isbat etmək və kəlam 
alimlərinin nəzəriyyəsini rədd etmək üçün gətirdikləri 
dəlillərdən birilə tanış olaq: Biz varlıq aləmində səbəb və 
nəticələri mülahizə edərkən bir çox möhtac nəticələr görə 
bilərik ki, öz səbəblərindən sonra yaranmışlar və onların 
arasında zaman fasiləsi yoxdur. Məsələn, günəşin şüası günəşlə 
eyni zamanda vücuda gəlmişdir, lakin bu şüanın günəşə nə 
qədər möhtac olduğu şübhəsizdir. Kəlamilərin məntiqinə 



əsasən, günəş səbəb, onun şüası isə nəticə olduğu üçün, əvvəl 
günəş yaranmalı, müəyyən zaman fasiləsindən sonra onun şüası 
vücuda gəlməlidir. Beləliklə, filosoflar öz nəzəriyyələrini isbat 
etmiş olurlar. Qeyd etmək lazımdır ki, bu nəzəriyyə yalnız 
nəticənin səbəbə ehtiyacını onun «Hadis» olmasında görən 
fikiri inkar edir. Lakin bə’zi filosoflar bu nəzəriyyədən daha 
kəskin nəticələr alaraq, aləmin «Qədim» olduğunu iddia etmiş, 
Allah-təaladan başqa bir əzəli varlığın mümkünlüyünü 
düşünmüşlər. Onlar hətta öz müddəalarına dəlil olaraq deyirlər: 

«Bütün aləm Allah-təalanın yaratdıqlarıdır. Xəlq etmək Onun 
lütfü, mərhəməti, ehsanı ilə eynidir. Öncə qeyd etdiyimiz kimi, 
Allah-təalanın sifətləri Onun zatı ilə eynidir. Onun zatı qədim 
olduğu üçün, bütün sifətləri, lütfü, mərhəməti, ehsanı da qədim 
və əzəlidir (Qədimul-Ehsan). Əgər bu sifətlər qədimdirsə, onun 
xəlq etdiyi aləm də qədim olmalıdır.» 

Filosofların bu fikrinə cavab olaraq, dövrümüzün ən böyük 
İslam filosoflarından biri olan Məhəmməd Təqi Misbahın iradı 
ilə tanış olaq: 

Allahın lütfü, mərhəmət və ehsanının qədim olması, eləcə də 
heç bir zaman və məkan buxovları ilə məhdudlaşmaması 

şübhəsizdir. Lakin bu, məsələnin yalnız bir tərəfidir. Bu lütfü, 
mərhəmət və ehsanı əxz edən tərəf (məxluqat) də nəzərə 
alınmalıdır. Onlar qeyri-məhdud ilahi lütfə şamil olmaqda 

məhduddurlar. Necə ki, Allahın lütfünün nə qədər hədsiz 
olmasına baxmayaraq, maddə aləmi zaman və məkan 
məhdudiyyəti ilə yaradılmışdır. Dahi filosofun əvəzsiz iradına 

çox kiçik də olsa, daha iki irad əlavə etmək istəyirik: – Əvvəla 
mütəaliyə fəlsəfəsində əsas şərtlərimizdən biri fəlsəfi 
nəzəriyyələrin dini tə’limlərə uyğun gəlməsidir. Aləmin qədim 
olması bizim möhkəm əqidə üsullarımıza müvafiq deyil. 

Qur’ani-Kərim və səhih hədislər Allah-təalanın mövcudatı 

yoxdan var etməsini, Onun hər şeydən öncə mövcud oluduğunu 



tə’lim edir. Bu isə aləmin hadis olduğundan xəbər verir. 
İkincisi, biz Allah-təalanın sifətlərini diqqətlə nəzərdən 
keçirməliyik. Lütfkar olmaq lütf etmək demək deyildir. 
Mərhəmətli olmaq mərhəmət etmək kimi dərk olunmamalıdır. 

Diqqət etmək lazımdır ki, birincilər şəxsin zatı sifətləri, 
ikincilər isə bu sifətlərdən qaynaqlanan davranış və 
hərəkətlərdir. Mümkündür ki, şəraitdən asılı olaraq bu sifətlər 
mövcud olduğu halda, onlardan qaynaqlanan hərəkətlər icra 
olunmasın. Bu isə həmin sifətlərə və sifət sahiblərinə nöqsan 
gətirməz! 



Nəticə 
Qeyd etdiyimiz kimi, fəlsəfə varlıq aləmini qeydsiz-şərtsiz 

araşdırır. Bu elmin mövzusu konkret şəkildə nə maddə, nə də 
metafizikadır. Varlığın, yaxud «vücudun» ümumi qanunları, 

xüsusiyyətləri və s. bu elm vasitəsilə açıqlanır. Yə’ni, misal 
üçün hər hansı bir maddəni götürsək, onunla bağlı olan 

«səbəbiyyət» qanunu bizim üçün aşkarlanar. Burada söhbət 
maddənin bir nəticə kimi hansı səbəbdən vücuda gəlməsi, yaxud 
da bir səbəb kimi hansı nəticələr doğurmasından gedir. Bu 

qanunun (Səbəbiyyət) həmin maddəyə hakim olması onun 

maddə olduğundan irəli gəlmir. Sadəcə, maddənin «mövcud 
olması» onun bu qanunla əlaqəli olduğunu açıqlayır. Lakin bu 

maddənin qeyri-üzvi, elastik və radioaktiv olub-olmaması, 

bilavasitə onun maddə olması ilə bağlıdır. Beləliklə, birinci 
qanun (Səbəbiyyət) fəlsəfənin, sonrakılar (qeyri-üzvilik, 
elastiklik, radioaktivlik) isə fizikanın mövzularıdır. 

